
Guha AshtakaM

ಗುಹಾಷ್ಟಕಂ

ಓಂ ಶ್ರೀಮಹಾಗಣಪತಯೇ ನಮಃ .
ವಂದೇ ಭಾನುಸಹಸ್ರಕೋಟಿಸದೃಶಂ ವಂದೇ ಸುರೇಂದ್ರಾರ್ಚಿತಂ
ವಂದೇ ಮಾಲ್ಯವಿಭೂಷಿತಂ ಶಿವಸುತಂ ವಂದೇ ಗುರೂಣಾಂ ಗುರುಂ .

ವಂದೇ ವೇದಕದಂಬಕೈರಭಿನುತಂ ವಂದೇ ಮಯೂರಾಸನಂ
ವಂದೇ ಸಿದ್ಧಗಣಾಶ್ರಯಂ ಪ್ರತಿದಿನಂ ವಂದೇ ಗುಹಂ ಷಣ್ಮುಖಂ .. 1..

ವಂದೇ ಪಾಟಲದಾಮಶೋಭಿತತನುಂ ವಂದೇ ಭವಾನೀಸುತಂ
ವಂದೇ ಸಿದ್ಧಸುರಾಸುರೇಂದ್ರನಮಿತಂ ವಂದೇ ಸುರಾರಿದ್ವಿಷಂ .

ವಂದೇ ಪೂರ್ಣಶಶಾಂಂಕಮಂಡಲಮುಖಂ ವಂದೇ ದ್ವಿಷಣ್ನೇತ್ರಕಂ
ವಂದೇ ಜಹೂನುಸುತಾಸುತಂ ಶಿವಕರಂ ವಂದೇ ಗುಹಂ ಷಣ್ಮುಖಂ .. 2..

ವಂದೇ ಭಕ್ತಜನಾರ್ತಿಹಂ ಶ್ರುತಿನುತಂ ವಂದೇ ಕುಮಾರಂ ಪರಂ
ವಂದೇ ಕೋಮಲಂಪಾದಪಲ್ಲವಮಹಂ ವಂದೇ ಶರಾದುದ್ಭವಂ .

ವಂದೇ ಕೃತ್ತಿಕಮಾತೃಕಾಸ್ತನಜಪಂ ವಂದೇ ವಿಭುಂ ಪಾವಕಿಂ
ವಂದೇ ಕುಂಕುಮರಕ್ತವರ್ಣಮಭಯಂ ವಂದೇ ಗುಹಂ ಷಣ್ಮುಖಂ .. 3..

ವಂದೇ ವಜ್ರಧರೇಣ ಸೇವಿತಪದಂ ವಂದೇಽನಲಾದುದ್ಭವಂ
ವಂದೇ ದಂಡಧರೇಣ ಚ ಪ್ರವಿನುತಂ ವಂದೇ ನರಾಶಿಸ್ತುತಂ .

ವಂದೇ ಪಶ್ಚಿಮದಿಕ್ಪತಿಸ್ತುತಗುಣಂ ವಂದೇ ಮಹತ್ಪೂಜಿತಂ
ವಂದೇ ಯಕ್ಷಕೃತಾಶ್ರಯಂ ಶಿವಗುರುಂ ವಂದೇ ಗುಹಂ ಷಣ್ಮುಖಂ .. 4..

ವಂದೇ ರೋಗಮಹೋರಗಸ್ಯ ಗರುಡಂ ವಂದೇ ದಯಾಸಾಗರಂ
ವಂದೇ ತಾರಕಸಿಂಹಶೂರದಮನಂ ವಂದೇ ನಿಧೀನಾಂ ನಿಧಿಂ .

ವಂದೇ ಮನ್ಮಥಕೋಟಿಕೋಟಿಸದೃಶಂ ವಂದೇಽರವಿಂದಾನನಂ
ವಂದೇ ಜಾರಶಿಖಾಮಣಿಂ ವರತನುಂ ವಂದೇ ಗುಹಂ ಷಣ್ಮುಖಂ .. 5..

ವಂದೇ ವಂದನತತ್ಪರಾ ಭುವಿ ಜನಾ ವಂದೇ ಕೃಪಾಲೇಶತೋ
ವಂದೇ ಯಸ್ಯ ಮಹಾಧನಾಃ ಸುನಯುತಾ ವಂದೇ ಭವಂತಿ ಸ್ಮ ತಂ .

ವಂದೇ ದಕ್ಷಿಣದಿಙ್ಮುನಿಪ್ರಿಯಗುರುಂ ವಂದೇ ಕಲಾನಾಂ ನಿಧಿಂ
ವಂದೇ ಕೇಶವಭಾಗಿನೇಯಮನಿಶಂ ವಂದೇ ಗುಹಂ ಷಣ್ಮುಖಂ .. 6..

ವಂದೇ ಮಂಗಲದಾಯಕಂ ಕಲಿಯುಗೇ ವಂದೇ ಪರೋಕ್ಷಸ್ಥಿತಂ

ಗುಹಾಷ್ಟಕಂ

ವಂದೇ ಪಾಲಿತಸರ್ವಲೋಕನಿವಹಂ ವಂದೇ ಪರಂ ದೈವತಂ .

ವಂದೇ ಕುಕ್ಕುಟಕೇತನಂ ಸುವಿದುಷಾಂ ವಂದೇ ಮುದಾಂ ದಾಯಕಂ
ವಂದೇ ಶಕ್ತಿಧರಂ ಶಿಖೀಂದ್ರಗಮನಂ ವಂದೇ ಗುಹಂ ಷಣ್ಮುಖಂ .. 7..

ವಂದೇ ಪಾತಕತೂಲಜಾಲಪವನಂ ವಂದೇ ವಲಾರಿಸ್ತುತಂ
ವಂದೇ ಲೋಕವಿಮೋಹನಂ ಖಲಹರಂ ವಂದೇಽಖಿಲವ್ಯಾಪಕಂ .

ವಂದೇ ಸರ್ವಸುಖಾವಹಂ ಸ್ವಭಜನಾದ್ ವಂದೇ ಮಲಧ್ವಂಸಕಂ
ವಂದೇ ಶೈಲಸುತಾತ್ಮಜಂ ಸುಖಕರಂ ವಂದೇ ಗುಹಂ ಷಣ್ಮುಖಂ .. 8..

ವಂದೇ ಭೂತಪಿಶಾಚಶಾಸನಪರಂ ವಂದೇ ಸದಾ ಶಾಂಭವಂ
ವಂದೇ ಘೋರಭಯಾಪಮೃತ್ಯುಹರಣಂ ವಂದೇ ನರಾಣಾಂ ಗತಿಂ .

ವಂದೇಽಗಾಧಭವಾರ್ಣವಸ್ಯ ತರಣಂ ವಂದೇ ಸುರಾಣಾಂ ಪತಿಂ
ವಂದೇ ಶಾಶ್ವತಭಕ್ತಿಮುಕ್ತಿಫಲದಂ ವಂದೇ ಗುಹಂ ಷಣ್ಮುಖಂ .. 9..

ಇತಿ ಶ್ರೀಗುಹಾಷ್ಟಕಂ ಸಮಾಪ್ತಂ .

